
UVOD 
 
Pravo građana i građanki na referendum i građansku inicijativu u lokalnoj zajednici, jedan je 
od suštinskih vidova demokratije. Ovo pravo im omogućava da učestvuju u upravljanju 
javnim poslovima, formulisanju i donošenju odluka u svojim zajednicama.  
 
Participacija građana i građanki u upravljanju poslovima  u lokalnoj zajednici određuje i 
sadržaj i kvalitet demokratskih procesa i odnosa. Dakle, izgradnja demokratskih standarda u 
pogledu razvoja civilnog aktivizma i političke participacije započinje u lokalnim zajednicama. 
 
Za Socijaldemokratsku partiju Bosne i Hercegovine demokratija je više od samog pravnog i 
formalnog procesa. Demokratija je više od samog glasanja na višepartijskim izborima. 
Istinska demokratija podrazumijeva participativnu demokratiju uz učešće građana i građanki 
na svim nivoima političkog organiziranja. 
 
Političke stranke ne mogu ni izdaleka dati odgovor na sve inicijative, sukobe i interese, niti 
riješiti brojne probleme bosanskohercegovačke društvene stvarnosti. Stoga se instrumenti 
moći pojavljuju i izvan odnosa proizvodnje i mogućnosti političkih stranaka i javnih ustanova, 
a koji su u funkciji bržeg društvenog razvoja i partnerskog odnosa sa svim nivoima vlasti u 
državi. Zbog toga je neophodno podržavati i sarađivati sa svim društvenim pokretima i 
građanskim udruženjima koja doprinose reintegraciji, ekonomskom i društvenom prosperitetu 
države Bosne i Hercegovine. Riječ je, dakle, o artikuliranju i ostvarivanju raznorodnih 
(pojedinačnih, grupnih i društvenih) interesa koji će se autentično iskazivati u duhu 
demokratskih načela, a u cilju borbe za slobodu, pravdu, jednakost, ravnopravnost, mir, 
pomirenje, toleranciju, zajedništvo, zaštitu prirodne okoline, sigurnost i modernizaciju.  
 
Forum mladih Socijaldemokratske partije Bosne i Hercegovine  to postiže kreiranjem 
mehanizama i stvaranjem pozitivnog, sigurnog i ohrabrujućeg ambijenta za informisanje i 
aktivno učešće u procesima zagovaranja i donošenja odluka u duhu kreiranja pozitivnih 
promjena u zajednici. 
 
Javna politika - Građanska inicijativa, jedan je od mehanizama koji će vijećnice/odbornice i 
vijećnici/odbornici SDP BiH koristiti u procesu aktivnog zagovaranja neposrednog učešća 
građanki i građana u demokratskom razvoju lokalnih zajednica u Bosni i Hercegovini. 

MEĐUNARDNI STANDARDI I  RAZVOJ LOKALNE 
DEMOKRATIJE U EVROPI 
 
Referendum i građanska inicijativa, kao mehanizmi neposrednog učešća građana i građanki 
u odlučivanju dugo su bile pojave jedinstvene samo za prostor Švicarske i neke države 
Sjedinjenih Američkih Država. Devedesetih godina razvijaju se, u okviru zakona i praksi, i 
širom svijeta. 
 
Od tridesetak zemalja koje su po završetku hladnog rata usvojile nove ustave, samo tri ni 
dalje nemaju nikakvih elemenata referenduma ili inicijative, već se forme neposrednog 
učešća građanki i građana  u donošenju odluka ugrađuju u stare ustave, kao npr. u Italiji.  
 
U praksi, referendumi su, između 1990. i 2003., održavani u 91.  zemlji svijeta, od čega 30 
u Evropi. Referendum i građanska inicijativa različito su omogućeni u odnosu na političke 
nivoe odlučivanja. U zemljama kao što su Austrija, Njemačka, Italija, Rusija, Ujedinjeno 
Kraljevstvo i Švicarska, referendum je moguć na svim nivoima — nacionalnom, regionalnom i 
lokalnom. Referendumi i na lokalnom i na regionalnom nivou mogu da se održavaju u 
Albaniji, Bugarskoj, Hrvatskoj, Francuskoj, Mađarskoj, Španiji i Švedskoj. U Jermeniji, Češkoj 
Republici, Estoniji, Finskoj, Irskoj, Luksemburgu, Malti, bivšoj jugoslovenskoj republici 
Makedoniji i Portugaliji referendumi mogu da se sprovode samo na lokalnom nivou, a ne na 
nacionalnom ili regionalnom.  
 
Dok se inicijativa i referendum obično regulišu zakonima na nacionalnom nivou, u Albaniji, 
Belgiji, Bugarskom, Francuskoj, Mađarskoj, Italiji, Luksemburgu, Poljskoj, Portugaliji, Rusiji, 
Srbiji i Švicarskoj ustav je taj koji govori o referendumu na regionalnom i lokalnom nivou. 
 
Na osnovu iskazanih podataka možemo zaključiti da je, uz veoma mali broj izuzetaka, 
neposredna demokratija dopunjava posrednu ili predstavničku demokratiju u gotovo svim 
sadašnjim zemljama članicama Vijeća Evrope. 

MEĐUNARODNE PREPORUKE  
 
Neposredno i slobodno birana lokalna predstavnička tijela koja odražavaju preference 
stanovništva temelj su lokalne demokratije. Postojanje parlamentarnih tijela na lokalnom nivou 
koja se biraju na redovnim izborima odavno je postala međunarodna norma.  
 
Dva dokumenta koja u širem smislu ističu pravo na posredno političko učešće građanki i 
građana i na povremene i slobodne izbore jesu Opća deklaracija o pravima čovjeka 
Ujedinjenih nacija (1948.), kao i Međunarodni pakt o građanskim i političkim pravima UN-a 
(1966.), koji je stupio na snagu 1976. godine. Značajan dokument, koji nije pravno 
obvezujući za zemlje članice Vijeća Evrope, ali predstavlja standarde koje bi članice svakako 
trebale poštovati, jeste Preporuka 113 (2002.) o odnosima između javnosti, lokalne 
skupštine i izvršne vlasti u lokalnoj demokratiji Kongresa lokalnih i regionalnih vlasti Vijeća 
Evrope. 
 
Principi u dodatku Preporuke, između ostalog, ukazuju na to da se predstavnička 
demokratija treba odvijati zajedno s neposrednom demokratijom i da se treba jačati odnos 
između lokalnih vlasti, izabranih predstavnika/ca i javnosti kroz uključivanje građanki i građana 
u različita savjetodavna radna tijela, putem informisanja javnosti i javnosti rada lokalnih vlasti, 
uključujući i javnost sjednice lokalne skupštine, kroz mogućnost građanki i građana da upute 
pitanja i da se konsultuju s lokalnim zvaničnicima i zvaničnicama, te pravo na pristup 
administrativnim dokumentima u skladu sa zakonima države. 
 
Sumarno, možemo reći da je pravna stečevina Vijeća Evrope u pogledu funkcioniranja 
lokalnih parlamentarnih tijela sveobuhvatna i tretira različite aspekte, poput političkog učešća, 
odnosa između predstavničke i izvršne vlasti i građanki i građana, kao i ponašanje izabranih 
zvaničnika i zvaničnica.  
S druge strane, on određuje niz principa poput efikasnosti i efektivnosti u donošenju važnih 
odluka, javne odgovornosti, neposrednog učešća građanki i građana u zahtijevanju javne 
odgovornosti, te javnosti rada, uključujući i pravo na pristup informacijama. 

MODELI  GRAĐANSKE INICIJATIVE U SISTEMU LOKALNE 
SAMOUPRAVE  U ŠVICARSKOJ I  ZEMLJAMA REGIJE 
 
Građanska inicijativa i referendum su dugo bili kategorije karakteristične samo za Švicarsku. 
Kasnije, inicijative i referendumi postaju popularni širom Evrope, koristeći Švicarsko iskustvo 
sa referendumom i građanskom inicijativom, ali gradeći modele prilagođene potrebama 
svojih lokalnih zajednica..   
 
Predstavljamo institucionalna  rješenja narodne/građanske inicijative u Švicarskoj  i zemljama 
regije. 
 
NARODNA INICIJATIVA (ŠVICARSKA) 
 
Suština narodne inicijative ogleda se u tome što određeni broj birača/ica ima pravo da 
pismenim putem zahtjeva donošenje neke odluke. Zahtjev može biti podnesen u formi 
opšteg opisa odluke ili potpuno uređenog nacrta odluke.  
Pravo narodne inicijative imaju birači/ce u komunama s komunalnim vijećem (u 10%  ili 280 
opština).  
Za podnešenje zahtjeva narodne inicijative potreban je određen broj birača/ica. Najčešće se 
primjenjuje jedna petina, ali ima kantona gdje je dovoljna jedna destina birača/ica. U nekim 
kantonima pravo narodne inicijative utvrđeno je za uređivanje samo onih pitanja za koja je 
predviđena mogućnost referenduma. U drugim kantonima,  pravo narodne inicijative može 
se koristiti u vezi sa svim pitanjima koja spadaju u opštinsku nadleženost. 
 
HRVATSKA 
 
Građanke i građani imaju pravo predstavničkom tijelu predlagati određena akta ili rješavanja 
određenog pitanja iz njegovog djelokruga. O prijedlogu predstvaničko tijelo mora raspravljati 
ako ga potpisom podrži najmanje 10%  birača/ica upisanih u popis birača/ica općine ili 
grada, odnosno županije, te dati odgovor podnositelji/ca/ma najkasnije u roku od tri mjeseca 
od prijema prijedloga. 
 
SRBIJA 
 
Zakon o lokalnoj samoupravi sadrži posebnu glavu o neposrednom učešću građanki i 
građana u ostvarivanju lokalne samouprave u okviru koje su  predviđeni sledeći modeli: a) 
građanska inicijativa, b) zbor građana i c) referendum.  

Građanke i građani putem građanske inicijative predlažu skupštini jedinice lokalne  
samouprave donošenje akta kojim će se urediti određeno pitanje iz izvornog djelokruga, 
promjenu statuta ili drugih akata i raspisivanje referenduma u skladu sa zakonom i statutom. 
O ovom prijedlogu, skupština je dužna da održi raspravu i da dostavi obrazložen odgovor 
građankama i građanima u roku od 60 dana od dobijanja prijedloga. Statutom jedinice 
lokalne samouprave utvrđuje se broj potpisa građanki i građana potreban za punovažno 
pokretanje građanske inicijative, koji ne može da bude manji od 10%  birača/ica. 
 
CRNA GORA 
 
Građanke i građani imaju pravo da pokrenu inicijativu pred nadležnim organima radi 
razmatranja i odlučivanja o određenim pitanjima koja su od interesa za lokalno stanovništvo, 
predlaže se donošenje novog ili promjena postojećeg akta kojim se uređuju značajna pitanja 
iz nadležnosti lokalne samouprave. 

 Za pokretanje građanske inicijative potrebno je obezbijediti najmanje 1000 potpisa građanki i 
građana, sa matičnim brojem, koje/i imaju prebivalište na teritoriji grada. 

Urednost podnijete inicijative u pogledu broja potpisnik/ca cijeni organ nadležan za poslove 
uprave, a njenu sadržinu ocjenjuje radno tijelo Skupštine nadležno za pitanja koja su predmet 
inicijative. Neuredna inicijativa se vraća podnosiocu/teljici na dopunu. Podnosilac/teljica je 
dužan/na da istu dopuni u roku od 30 dana.  

Skupština će odbaciti građansku inicijativu u slučaju da podnosilac/teljica u ostavljenom roku 
ne otkloni utvrđene nedostatke. Skupština je dužna da se izjasni o podnijetoj inicijativi u roku 
od 30 ili 60 dana i  dužna je da omogući prisustvo predstavnika/ce podnosioca/teljice 
inicijative na sjednici na kojoj se razmatra inicijativa. 
 
Po građanskoj inicijativi Skupština odlučuje zaključkom kojim prihvata ili ne prihvata inicijativu. 
Kada prihvati građansku inicijativu, određuje zadatke nadležnim organima. Ukoliko ne 
prihvati, o pitanju o kojem se pokrenula građanska inicijativa može se raspisati referendum u 
roku od 90 dana od dana odlučivanja po inicijativi. O podnijetoj građanskoj inicijativi o 
pitanjima koja su od značaja za građane opštine, nadležni organ pribavlja mišljenje skupštine 
opštine. 

USTAVNI OKVIR BOSNE I  HERCEGOVINE I  LOKALNA 
SAMOUPRAVA 
 
U preambuli Ustava BiH (Aneks IV Dejtonskog mirovnog sporazuma) ističe se da je Ustav, 
između ostalog, inspirisan Općom deklaracijom o ljudskim pravima i Međunarodnim paktom 
o građanskim i političkim pravima. 
 
BiH i njena dva entiteta, Federacija BiH i Republika Srpska, treba da osiguraju „najviši nivo 
međunarodno priznatih ljudskih prava i osnovnih sloboda“. 
 
Prema Ustavu BiH, državni nivo vlasti u BiH nije nadležan za pitanja lokalne samouprave. Ova 
nadležnost povjerena je entitetima, a unutar FBiH dalje je podijeljena između entitetskog i 
kantonalnog nivoa i reguliše se entiteskim i kantonalnim ustavima i zakonima.  
 
Ustav Republike Srpske građankama i građanima daje pravo da učestvuju u obavljanju javnih 
poslova, a u skladu s Međunarodnim paktom o civilnim i političkim pravima prema kojem 
„ljudska prava i slobode, jednakost pred zakonom, samostalnost i jednak položaj preduzeća i 
drugih organizacija, ustavni položaj i prava jedinica lokalne samouprave osnova su i mjera 
ovlašćenja i odgovornosti republičkih organa.“  
 
Prema Ustavu Federacije BiH svi građani uživaju „politička prava: da učestvuju u javnim 
poslovima; da imaju jednak pristup javnim službama; da biraju i da budu birani“.  
 

LOKALNA SAMOUPRAVA KAO DEMOKRATSKA INSTITUCIJA 
 
Izvorno starogrčko shvatanje demokratije podrazumijeva vladavinu naroda. U savremenom 
svijetu demokratija se javlja kao reprezentativna demokratija jer ona uvodi parlament kao 
predstavničko tijelo koje između izbora vrši vlast umjesto naroda kao nositelja suverenosti.  
Liberalno-demokratski koncept polazi od apstraktnog subjekta– državljanina/državljanke –kao 
nositelja/nositeljice suverenosti. To je pretpostavka jednakosti svakog pojedinca/ke u 
političkoj zajednici.  
 
U teoriji demokratije oblikovala su se tri glavna tipa ili modela demokratije.  
Prvi model je neposredna ili participativna demokratija. To je sistem odlučivanja o državnim 
poslovima u koji su građanke i građani neposredno uključeni/e.   
 
Drugi model je liberalna ili predstavnička demokratija koji obuhvata izabrane predstavnike/ce 
koji/e na sebe preuzimaju zastupanje interesa građanki i građana unutar jasno ograničene 
državne teritorije.  

Treći model demokratije je zasnovan na jednopartijskom sistemu vlasti. 
Jednopartijski ili jednostranački sistem vlasti je  političko uređenje u kome je vlast ustavom ili 
drugim propisima ograničena na članove jedne vladajuće političke stranke. 
 

U dokumentima Ujedinjenih nacija i Evropske unije naglašena je neophodnost da se 
političke odluke, gdje god je to moguće, donose na onom nivou vlasti koji je bliži 
građankama i građanima (princip subsidijarnosti), kako bi što širi slojevi ljudi imali mogućnost 
da utječu na procese donošenja odluka. 

 

JAVNOST RADA OPĆINSKOG VIJEĆA/ SKUPŠTINE OPŠTINE 
 
Transparentnost, odnosno javnost rada lokalnih tijela odlučivanja, utvrđena je entitetskim 
zakonima o lokalnoj samoupravi. Ovim zakonima također su predviđeni i oblici neposrednog 
učešća građanki i građana na lokalnom nivou.  
 
„Jedinica lokalne samouprave dužna je, na način utvrđen ovim Zakonom, kao i 
preduzimanjem drugih mjera i aktivnosti, osigurati, razvijati i jačati javnost rada kao preduvjet 
efektivnog političkog nadzora i garancije da će organi jedinice lokalne samouprave provoditi 
svoje dužnosti u interesu lokalne zajednice“ (Zakon o principima lokalne samouprave).  
 
Prema Zakonu o lokalnoj samoupravi Republike Srpske, općinski organi „obezbjeđuju javnost 
rada redovnim davanjem informacija sredstvima javnog informisanja, redovnim održavanjem 
konferencija za štampu, redovnim objavljivanjem podataka o broju zaposlenih u 
administrativnoj službi po kategoriji osoblja, obezbjeđivanjem uslova za neometano 
informisanje javnosti o izvršavanju poslova iz svoje nadležnosti, i o svim promjenama 
organizacije, djelokruga poslova, rasporeda radnog vremena i drugim promjenama u 
organizaciji i radu administrativne službe“ (član 76). Objavljivanje određenih izvještaja može 
biti uskraćeno samo ako je propisano zakonom, o čemu odlučuje Skupštine opštine.  
 
Organi općine – načelnik/načelnica i Općinsko vijeće/Skupština opštine – također su dužni 
javnosti podnijeti godišnje izvještaje u kojima se postignuti rezultati porede s planiranim 
programskim ciljevima. Organi općine također trebaju svoj „rad i poslovanje urediti na način 
da fizička i pravna lica mogu na jednostavan i efikasan način ostvarivati svoja Ustavom 
zagarantovana prava i zakonom zaštićene interese, te ispunjavati svoje dužnosti“ (član 79).  
 
Neophodno je napomenuti da su u BiH na državnom i na entitetskim nivoima također 
usvojeni zakoni o slobodi pristupa informacijama, na osnovu kojih su i jedinice lokalne 
samouprave dužne djelovati. To je u skladu s Preporukom 113 Kongresa lokalnih i 

https://sh.wikipedia.org/wiki/Oblik_vladavine
https://sh.wikipedia.org/wiki/Ustav
https://sh.wikipedia.org/wiki/Politi%C4%8Dka_stranka

regionalnih vlasti Vijeća Evrope, koja ističe pravo građanki i građana da pristupe 
administrativnim dokumentima.  
 
Prema nedavno objavljenom istraživanju, jedinice lokalne samouprave u BiH uglavnom 
postupaju u skladu s ovim zakonima: 80,14%  općina u BiH je odgovorilo na zahtjev pristupu 
izvještajima o izvršenju budžeta općina koji je općinama upućen u okviru istraživanja. 
 
Postupci učešća građanki i građana detaljnije se regulišu općinskim statutom. U posebnim 
poglavljima, također su zakonom uređena pitanja mjesne samouprave, koje formira Općinsko 
vijeće/Skupština opštine. Zakonima koji uređuju pitanja lokalne samouprave zapravo je 
predviđeno da pored posrednog učešća, građani imaju pravo i na neposredno učešće, što 
je u skladu sa spomenutom Preporukom 113 Kongresa lokalnih i regionalnih vlasti Vijeća 
Evrope, koja predviđa niz mogućnosti učešća i interakcije građanki i građana s lokalnim 
predstavničkim tijelom, a također referira i na mehanizme direktne demokratije.  
 
Prema Zakonu u RS-u, to su referendum, zbor građana, građanska inicijativa, mjesna 
zajednica, paneli građana, šeme prijedloga, “sati građana” u Skupštini opštine i drugi oblici 
koji nisu zakonom zabranjeni. Prema zakonu u FBiH, to su referendum, mjesni zbor građana i 
drugi oblici neposrednog izjašnjavanja, s tim da svoje prijedloge građani mogu podnositi 
putem građanske inicijative, udruženja građana, nevladinih organizacija, kao i na drugi način, 
u skladu sa statutom. 
 
Mehanizme neposredne demokratije kroz pravne mehanizme u Bosni i Hercegovini ćemo 
kasnije detaljno obraditi, ali je bitno naglasiti da, za razliku od Republike Srpske, u Federaciji 
BiH nisu jasno utvrđeni rokovi za raspravu Općinskog vijeća o inicijativi građana i građanki.  
 
Zakon o lokalnoj samoupravi Republike Srpske također eksplicitno navodi da organi općine 
obezbjeđuju javnu raspravu o nacrtu statuta, nacrtu odluka o budžetu i o drugim aktima 
utvrđenim zakonom i statutom, što u zakonu FBiH nije slučaj.  Ipak, u zakonu FBiH određeno 
je da će organi mjesne zajednice biti obavezno konsultovani o pitanjima o kojima Općinsko 
vijeće odlučuje. 
 
Građanke i građani također imaju mogućnost podnošenja prigovora i pritužbi na rad organa 
općine, te nepravilan odnos službenika/ca administrativne službe kada im se obraćaju da bi 
ostvarili/e svoja prava i interese. U Republici Srpskoj, nakon podnesenog prigovora ili 
pritužbi, načelnik/ca je dužan/na dati odgovor u zakonom predviđenom roku, a prigovore i 
pritužbe na rad načelnika razmatra Skupština opštine i o njima treba da zauzme stav. S 
druge strane, u Federaciji BiH, na podnesene pritužbe i podneske organi općine dužni su 
dati odgovor u zakonom predviđenom roku.  

Postojeći zakoni definišu vrlo mali broj opcija za učešće građanki i građana, da nisu 
restriktivni. Vrlo mali broj općina je usvojiooperativne dokumente koji bi dalje propisali,  
regulisali i unaprijedili ovu oblast.  
 
U svojim publikacijama „Istraživanje o učešću građanki i građana u procesima donošenja 
odluka“ (2011., 2012.) Centri Civilnih Inicijativa (CCI) BiH ukazuju na to da je učešće građanki 
i građana u procesima donošenja odluka na lokalnom nivou u BiH iz godine u godinu vrlo 
nisko. 
 

LOKALNE VLASTI  I  KOMUNIKACIJA SA GRAĐANKAMA I  GRAĐANIMA 
 
Izvorna ideja lokalne samouprave i jeste u tome da građanin/građanka, neposredno ili 
posredstvom izabranih predstavničkih tijela, odlučuje o svojim interesima u lokalnoj zajednici.  
 
Uspješnost institucije lokalne vlasti mjeri se stepenom zadovoljstva građanki i građana u 
ostvarivanju njihovih potreba u zdravstvu, javnom saobraćaju, obrazovanju, kulturi, sportu, 
komunalnoj infrastrukturi, informisanju, zaštiti životne okoline i drugih. 
 
Malo je istraživanja u postdejtonskom periodu o odnosu lokalnih vlasti prema 
građaninu/građanki. Empirijsko istraživanje koje je sprovela grupa autora sa Fakulteta 
političkih nauka u Sarajevu - Musabegović, Voćkić–Avdagić, Nuhanović (prema Pejanović, 
Sadiković 2010) - pokazuje da polovina ispitanika/ca ne poznaje svoje predstavnike/ce. Više 
od 31%  građana/ki, ispitanika/ca, iznosi nezadovoljstvo radom izabranih predstavnika/ca. 
Radom opštnskih službenika/ca nezadovoljno je 96%  građanki i građana. Više od polovine 
ispitanika/ca svih kantona u Federaciji BiH nije upoznato sa postojanjem Evropske povelje o 
lokalnoj samoupravi i njenim principima. Dvije trećine anketiranih građanki i građana ne zna ni 
jedan instrument zaštite ljudskih prava i osnovnih sloboda. Veoma je visok procenat 
ispitanika/ca koji/e smatraju da općinske vlasti nisu omogućile niti uslove niti sigurnost za 
povratak izbjeglica. 
 
Veoma je mali broj građanki i građana koje/i učestvuju u procesima pripreme odluka lokalnih 
vlasti. Također, građanke i građani rijetko koriste građanske inicijative kao mehanizam za 
direktno pokretanje određenih pitanja. Najveći broj anketiranih građanki i građana smatra da 
su stranački skupovi glavna mjesta na kojima se pokreću pitanja od vitalnog interesa za 
njihovu mjesnu zajednicu i opštinu. 
 
Utjecaj građanina/građanke na lokalnu vlast i sposobnost lokalne vlasti da uspješno rješava 
probleme građanki i građana postaje upitan.  U ovom kontekstu postavlja se pitanje reforme 
lokalne samouprave s posebnim akcentom na ostvarivanje interesa njenih građanki i 
građana. 

PARTICIPACIJA GRAĐANKI I  GRAĐANA U LOKALNOJ 
SAMOUPRAVI   
 
Neposredno učešće građanki i građana u odlučivanju o javnim poslovima u lokalnoj zajednici 
definisano je entitetskim zakonima o lokalnoj samoupravi i  statutima općina u BiH. Građanke 
i građani neposredno odlučuju o pitanjima iz samoupravnog djelovanja općine: 
referendumom, na mjesnom zboru građana, građanskom inicijativom i aktivnošću udruženja 
građana. 
 
REFERENDUM 
Referendum se može raspisati radi odlučivanja o prijedlogu o promjeni statuta, o prijedlogu 
općeg akta ili drugih pitanja iz organa jedinica lokalne samouprave, kao i o drugim pitanjima 
određenim zakonima i statutom.  
Odluka donesena na referendumu obavezna je za vijeće jedinice lokalne samouprave. 
Referendum se raspisuje odlukom općinskog/gradskog vijeća, a uslovi za raspisivanje i 
procedura donošenja odluke (broj vijećnika i vijećnica, mjesnih zajednica, učešće 
načelnika/ce) koji su potrebni za raspisivanje referenduma,  određeni su u statutima općina. 
Odluka o raspisivanju referenduma može se odnositi na najvažnija pitanja iz nadležnosti 
općinskih vijeća/skupština opština, kao što su: 

a) Promjene granica općine 
b) Donošenje statuta općine 
c) Donošenje prostornih planova 
d) Donošenje razvojnih planova 
e) Zaduživanje općina 
f) Organizacija mjesnih zajednica 
g) Izgradnja komunalne infrastrukture i  
h) Druga pitanja iz nadležnosti lokalne uprave u skladu sa statutima i zakonima 

U Republici Srpskoj primjenjuje se i Zakon o referendumu i građanskoj inicijativi RS, dok 
Federacija BiH nema poseban zakon o referendumu. 
MJESNI ZBOR GRAĐANA 
Na mjesnom zboru građanke i građani mogu raspravljati o svim pitajima iz statutarne 
nadležnosti općine i s tim u vezi predlagati određena rješenja i/ili donošenje akta općinskog 
vijeća. Također, općinsko vijeće može tražiti mišljenje zbora građana mjesnih zajednica o 
prijedlogu akta ili određenim pitanjima. Najčešće se u praksi organizuju javne rasprave o 
prijedlozima budžeta, razvojnim i regulacionim planovima, programu izgradnje  i održavanja 
komunalne infrastrukture.  Mjesni zborovi građana su najčešći oblik participacije građanki i 
građana u odlučivanju u lokalnim  zajednicama u BiH. 

GRAĐANSKA INICIJATIVA 
Građanke i građani mogu uputiti i građansku inicijativu općinskom vijeću za donošenje 
propisa i drugih akata, s ciljem rješavanja određenih pitanja.  
Općinsko vijeće je dužno razmatrati građansku inicijativu koju je svojim potpisom podržala 
određena skupina građanki i građana.  
Obično je previđeno da je to najmanje 2% , 5% ili 10%  birača/ica upisanih u birački spisak 
općine. 
 
UDRUŽENJA GRAĐANA 
Nevladine organizacije kao slobodni oblici udruživanja građanki i građana omogućuju 
slobodnu artikulaciju interesa građanki i građana iz specifičnih oblasti.  
Prijedlozi nevladinih organizacija doprinose jačanju demokratskih procesa u lokalnoj zajednici, 
te doprinosti većoj participaciji u odlučivanju u javnim poslovima u općini. 

 
Participacija građanki i građana  u upravljanju javnim poslovima je veoma važna za 
demokratski razvoj lokalnih zajednica.  
Lokalna zajednica je najbliža građankama i građanima i ne smije biti otuđena, već otvorena 
za participaciju građanki i građana kroz ostvarivanje njihovih interesa, zahtjeva i prijedloga.  
 
 
 
 
 
 
 
 
 
 
 
 
 
 

 

 
 



GRAĐANSKA INICIJATIVA - NEPOSREDNO UČEŠĆE GRAĐANKI I GRAĐANA U DEMOKRATSKOM RAZVOJU 
LOKALNIH ZAJEDNICA 

13 

 

PRAVNI  MEHANIZMI  U BIH I  NEPOSREDNO UČEŠĆE 
GRAĐANA I  GRAĐANKI  U LOKALNOJ SAMOPUPRAVI  
 
Pitanje nadležnosti lokalne samouprave u Bosni i Hercegovini je komplikovano jer nije 
uređeno na državnom nivou, kako to preporučuje Povelja o lokalnoj samoupravi, iako je 
pitanje nadležnosti lokalne samouprave je jedno od najznačajnijih, ali i najdiskutabilnijih tema.  
 
Lokalni sistem upravljanja je jedan cjelovit i poseban sistem u okviru društveno-političkog 
uređenja, koji podrazumijeva lokalnu upravu, ali i neposredno učešće građanki i građana u 
upravljanju poslovima, razmatranju i donošenju odluka.  
 
U nastavku nudimo pregled pravnih mehanizama na entitetskom nivou BiH s akcentom na 
neposredno učešće građanki i građana u jedinicama lokalne samouprave. 
 

ZAKON O PRINCIPIMA LOKALNE SAMOUPRAVE U FEDERACIJI  
BOSNE I  HERCEGOVINE 
 
IX NEPOSREDNO UČESTVOVANJE GRAĐANA U ODLUČIVANJU U JEDINICAMA 
LOKLANE SAMOUPRAVE  
 
Član 43. 
Građani neposredno odlučuju o pitanjima iz nadležnosti organa jedinica lokalne samouprave 
putem referenduma, mjesnog zbora građana i drugih oblika neposrednog izjašnjavanja. 
Postupak i procedure neposrednog odlučivanja građana iz samoupravnog djelokruga  
jedinica lokalne samouprave uređuju se zakonom i statutom. 
Svoje prijedloge građani podnose putem građanske inicijative, udruženja građana, nevladinih 
organizacija, kao i na drugi način utvrđen statutom. 
Jedinice lokalne samouprave mogu uvoditi bilo koje druge mehanizme participatorne 
demokratije koji nisu zabranjeni zakonom. 
 
Član 44. 
Referendum se može raspisati radi odlučivanja o prijedlogu o promjeni statuta, o prijedlogu 
općeg akta ili drugih pitanja iz organa jedinica lokalne samouprave, kao i o drugim pitanjima 
određenim zakonom i statutom. Odluka donesena na referendumu obavezna je za vijeće 
jedinice lokalne samouprave. 

Član 45. 
Građani imaju pravo organu jedinice lokalne samouprave podnositi inicijative za donošenje 
određenog akta ili rješavanje određenog pitanja iz njegovog djelokruga. 
O inicijativi iz stava 1. ovog člana vijeće mora raspravljati ako ga potpisom podrži određeni 
broj građana upisanih u birački spisak jedinice lokalne samouprave, što se utvrđuje statutom. 
Ovaj broj neće biti veći od 5%  ukupnog broja građana upisanih u birački spisak. 
 
Član 46. 
Organi jedinica lokalne samouprave dužni su omogućiti građanima i pravnim licima 
podnošenje podnesaka i pritužbi na svoj rad, kao i na rad njihovih institucija i tijela, te na 
nepravilan odnos zaposlenih u tim tijelima kada im se obraćaju radi ostvarivanja svojih prava i 
interesa ili izvršavanja svojih građanskih dužnosti. 
Na podnesene podneske i pritužbe organi jedinica lokalne samouprave dužni su građanima i 
pravnim licima dati odgovor u roku od 30 dana od dana podnošenja prigovora ili podnesaka. 
 

ZAKON O LOKALNOJ SAMOUPRAVI  REPUBLIKE SRPSKE 
 
X OBLICI NEPOSREDNOG UČEŠĆA GRAĐANA U LOKALNOJ SAMOUPRAVI  
 
Član 98.  
U interesu lokalnog stanovništva, jedinice lokalne samouprave razvijaju odgovarajuće oblike 
direktnog učešća građana koji nisu izričito zabranjeni zakonom.  
 
Član 99. 
Oblici neposrednog učešća građana u lokalnoj samoupravi su: - referendum, - zbor 
građana, - građanska inicijativa, - mjesna zajednica, - paneli građana, - šeme prijedloga, "sati 
građana" u skupštinama opština i - drugi oblici koji nisu zabranjeni zakonom.  
 
Član 100.  
Građani neposredno učestvujući u lokalnoj samoupravi odlučuju o: - izgradnji komunalnih 
objekata, načinu obezbjeđivanja finansijskih sredstava za izgradnju tih objekata, kao i o 
načinu korištenja i upravljanja tim objektima, - pokretanju inicijative za donošenje i izmjenu 
propisa i opštih akata iz nadležnosti lokalne zajednice, - upućivanju preporuka i prigovora na 
rad organa lokalne samouprave, - pokretanju inicijative za izdvajanje i pripajanje naseljenih 
mjesta iz sastava opštine, - kao i o drugim pitanjima utvrđenim statutom lokalne zajednice.  

Član 101. 
Građani odlučuju putem referenduma u skladu sa zakonom i statutom jedinice lokalne 
samouprave.  
 
 
Član 102.  
Zbor građana može sazvati načelnik opštine, odnosno gradonačelnik, predsjednik skupštine 
opštine, odnosno grada, predsjednik savjeta mjesne zajednice i svaki odbornik na području 
mjesne zajednice na kojoj ima prebivalište. Sazivanje i način rada zbora građana reguliše se 
posebnom odlukom skupštine jedinice lokalne samouprave. Predsjednik savjeta mjesne 
zajednice dužan je sazvati zbor građana na pismeni zahtjev najmanje 50 birača.  
 
Član 103.  
Građani jedinice lokalne samouprave pokreću inicijativu za: - donošenje ili promjenu statuta 
jedinice lokalne samouprave, - donošenje ili promjenu akta kojim se uređuje određeno 
pitanje iz samostalnog djelokruga i - raspisivanje referenduma. Skupština je dužna da u roku 
od 60 dana od dana dobijanja inicijative iz stava 1. ovog člana obavi raspravu i građanima 
dostavi obrazložen odgovor.  
 
Član 104.  
Skupština jedinice lokalne samouprave ima dužnost da razmotri svaku inicijativu koju dobije, 
pod uslovom da je pokrenuta na način i u obliku propisanim statutom jedinice lokalne 
samouprave. Inicijativa mora sadržavati određeni broj potpisa građana. Broj potpisa će se 
utvrditi statutom, ali ne može biti manji od 5%  ili 500 birača niti veći od 7%  ili 700 birača, od 
ukupnog broja glasača. Organi jedinice lokalne samouprave obezbjeđuju javnu raspravu o 
nacrtu statuta, nacrtu odluka o budžetu i o drugim aktima utvrđenim zakonom i statutom.  
 
Član 105.  
Postupak i način neposrednog izjašnjavanja građana utvrđuje se statutom jedinice lokalne 
samouprave. 

STATUT GRADA SARAJEVA 
 
NEPOSREDNO UČESTVOVANJE GRAĐANA U ODLUČIVANJU  
 
Član 65.  
Građani imaju pravo podnositi inicijative za donošenje određenog akta ili rješavanje 
određenog pitanja iz djelokruga Grada Sarajeva. Za pokretanje građanske inicijative potrebno 
je osigurati 5%  potpisa građana, s njihovim jedinstvenim matičnim brojem, koji su upisani u 
biračke spiskove na području Grada Sarajeva. O urednosti podnijete inicijative mišljenje daje 
Komisija za statut i akte, a o inicijativi se izjašnjava Gradsko vijeće u roku od 60 dana, od 
podnošenja inicijative.  
 
Član 66.  
Gradsko vijeće omogućuje prisustvo predstavnika podnosioca inicijative na sjednici 
Gradskog vijeća na kojoj se inicijativa razmatra. O građanskoj inicijativi Gradsko vijeće 
odlučuje zaključkom o prihvatanju ili neprihvatanju građanske inicijative. Kada Gradsko vijeće 
donese zaključak o prihvatanju inicijative, određuje zadatke i nadležne organe za njenu 
realizaciju.  
 
 

STATUT GRADA BANJA LUKA 
 
VII – UČEŠĆE GRAĐANA U LOKALNOJ SAMOUPRAVI 
3) GRAĐANSKA INICIJATIVA 
 
Član 91. 
Skupština grada je dužna razmotriti građansku inicijativu, koju je potpisom podržalo 5%  
birača, upisanih u birački spisak. Inicijativa građana se podnosi u pismenom obliku; mora biti 
obrazložena, uz potpise građana i uz jedinstvene matične brojeve. Ukoliko su za realizaciju 
inicijative potreban sredstva, inicijativa mora sadržati prijedlog načina njihovog osiguravanja. 
Skupština grada je dužna donijeti odluku o dostavljenoj građanskoj inicijativi najkasnije 60 
dana od dana prijema inicijative. 
 
Član 92.  
Svaki građanin ili udruženje građana, ima pravo upućivati tijelima Grada predstavke i pritužbe, 
i davati prijedloge za rješavanje određenih pitanja iz njihovog djelokruga. 
Organi iz prethodnog stava dužni su, u roku od 30 dana od dana podnošenja predstavke, 
pritužbe ili prijedloga, dati odgovor podnosiocima. 

PREPORUKE ZA UNAPREĐENJE PROCESA NEPOSREDNOG 
UČEŠĆA GRAĐANKI  I  GRAĐANA U DEMOKRATSKOM 
RAZVOJU LOKALNIH ZAJEDNICA 
 
U skladu sa međunarodnim preporukama i kontinuiranim reformama lokalne samouprave sve 
više se otvaraju mogućnosti za povećanje učešća građanki i građana u procesima 
odlučivanja. U isto vrijeme, građanke i građani osjećaju sve veću potrebu da se uključe u iste 
procese i preuzimaju odgovornost za razvoj lokalnih zajednica i lokalnih uprava kao najbližih 
servisa za rješavanje njihovih problema i ostvarivanje potreba. 
 

ZAŠTO SU VAŽNE GRAĐANSKE INICIJATIVE? 
Građanske inicijative su „alat“ putem kojeg se građanke i građani aktivno uključuju u proces 
donošenja odluka, inicirajući različita pitanja i rješavanje problema koji se tiču njihovog 
svakodnevnog života iz domena lokalne uprave, ali i viših nivoa vlasti. 
Učešće građanki i građana u procesu donošenja odluka u lokalnim poslovima je suština 
demokratije. Demokratija u osnovi predstavlja partnerstvo između građanki i građana i organa 
vlasti kojima su građanke i građani, posredno putem izbora, dale/i povjerenje da u njihovo 
ime vrše vlast. 
Građanke i građani, putem različitih inicijativa, treba da se uključuju u javni život tako što će u 
javnosti slobodno i otvoreno izraziti svoje stavove, mišljenja, prijedloge i probleme. To postižu 
aktivnim učešćem i zagovaranjem na različiti sastancima u dijalogu sa predstavnicima/ama 
lokalnih vlasti,  u mjesnim zajednicama, javnim tribinama, pridružujući se nevladinim 
organizacijama.  
Učešće građanki i građana podrazumijeva dvosmjeran proces komunikacije u kojem se kroz  
vlastito iskustvo i praksu stiče politička kultura uključivanja, zajednički odlučuje, rješavaju 
problemi – razvija lokalna demokratija.  
 
Kako bi se dodatno unaprijedio proces neposrednog učešća građanki i građana u 
odlučivanju i demokratskom razvoju lokalnih zajednica, dajemo sledeće preporuke: 
 
1. Odluka o građanskoj inici jativi 
 
Oblici učešća građanki i građana koje predviđaju entitetski zakoni o lokalnoj samoupravi su 
referendum, građanska inicijativa i zborovi građana, koji se dalje definišu statutima opština.  
Građanske inicijative se, kao instrumenti učešća, jako rijetko koriste. Pretpostavka je da je to 
iz razloga što je proces netransparentan i nejasno postavljen u statutima općina/gradova. 
Kako bi se unaprijedio proces učešća građanki i građana putem građanske inicijative, 
neophodno je, putem općinskih vijeća/skupština opština, donijeti posebnu Odluku o 

građanskoj inicijativi koja bi sadržala jasnu definiciju građanske inicijative, spisak i objašnjenje 
pitanja za koje se, putem inicijative, može tražiti donošenje odluke, komisiju/savjet i 
nadležnosti koje ovo tijelo ima u odnosu na razmatranje građanske inicijative (ako je formiran), 
detaljno obrazložen način prikupljanja potpisa i izgled forme za prikupljanje potpisa (koje 
podatke i na koji način treba da sadrži), proceduru izjašnjavanja svih resornih tijela o 
građanskoj inicijativi, izjašnjavanje građanki i građana o izjašnjenom prijedlogu odluke  i način 
za izmjenu iste, te pravna sredstva kao što su prigovori, žalbe i vremenski rokovi. 
 
Odluka o građanskoj inicijativi se treba izraditi u skladu sa statutima općina/gradova i 
specifičnostima lokalnih zajednica. Predloženi elmenti odluke će značajno unaprijediti 
postojeće mehanizme i olakšati proces podnošenja građanske inicijative tj. učešća građanki i 
građana u odlučivanju.  
 
Nakon usvajanja Odluke, neophodno je informisati i edukovati građane i građanke i biti 
partner u čitavom procesu.  
 
2. Transparentnost u radu 
 
Nakon što se usvoje Odluke o građanskoj inicijativi, neophodno je vršiti monitoring procesa 
korištenja ovog alat od strane građanki i građana, ali i zadržati transparentnost prilikom 
donošenja odluka u vezi sa građanskim inicijativama.  
 
To omogućavamo javnošću svog rada, ali i animirajući građane i građanke da prate proces 
odlučivanja i implementacije odluka od strane nadležnih tijela koja su predmet inicijativa. 
 
Transparentnost u radu postižemo i aktivnim informiranjem građanki i građana o planovima, 
objavljivanjem dokumenata koji su u fazi pripreme i/ili formi nacrta, izvještajem o svim 
aktivnostima putem medija. 
 
Značajnu pomoć za ostvarivanje transparentnosti u radu danas nam pruža internet, koji ne 
samo da je alat putem kojeg možemo informisati građane i građanke o aktivnostima, već 
putem kojeg ostvarujemo komunikaciju, raspravljamo o određenim pitanjima, dajemo 
odgovore, rješavamo probleme. Nove komunikacijske tehnologije omogućuju građankama i 
građanima da zaobiđu prepreke fizičke udaljenosti i da se brže i djelotvornije organiziraju i 
djeluju. 
 
S tim u vezi, neophodno je inicirati kreiranje web platformi (gdje ih nema) lokalnih uprava i 
zahtjevati ažurnost u objavljivanju informacija (kontakti, vijesti, javni pozivi i obavještenja, 
tenderi,...), dostupnost dokumenata (statut, budžet, odluke, zaključci i odluke 
općinskog/gradskog vijeća), na istim razviti alate za komunikaciju sa općinskim/gradskim 
službama, općinskim/gradskim vijećem/skupštinom opštine, pa i rješavanje određenih 

pitanja putem e-uprave. Posebno je važno da građanke i građani budu informirani o procesu 
predlaganja i usvajanja budžeta lokalne zajednice, kako bi se na vrijeme i efikasno uključile/i 
u taj proces dajući ideje, mišljenja, prijedloge. 
 
3. Funkcionalne mjesne zajednice 
 
 Mjesne zajednice su mikro lokalne zajednice koje predstavljaju prostor u kojem se građanke 
i građani okupljaju i prva su adresa putem koje se mogu zadovoljiti njihove zajedničke i/ili 
individualne potrebe i interesi. One su različito uređene u odnosu na različite opštine/gradove 
u BiH i imaju svoja predstavnička tijela tj. Savjete mjesne zajednice sastavljene od posredno 
ili neposredno biranih predstavnika/ca. 
 
U svakom slučaju, mjesne zajednice su mjesto za direktno učešće građanki i građana i, u 
odnosu na dosadašnja iskustva i prakse, neophodno ih je učiniti funkcionalnijim kroz: (ukoliko 
su) neophodne izmjene statuta općine/grada kako bi se definisao pravni status mjesne 
zajednice, izbor članica i članova savjeta mjesnih zajednica, komunikacija savjeta mjesnih 
zajednica i općinske/gradske uprave, te općinskog/gradsko vijeća/skupštine opštine, 
organizacija rada i komunikacija sa građanima i građankama kako bi sve održavalo stvarne 
potrebe građanki i građana.  
 
Neposredna demokratija u mjesnim zajednicama se odražava kroz pokretanje inicijative za 
donošenje i izmjenu propisa i općih akata iz nadležnosti općine; izgradnju, održavanje i 
korištenje lokalnih puteva i drugih komunalnih objekata i načina osiguravanja finansijskih 
sredstava za tu namjenu; komunalno uređenje naselja, održavanje čistoće ulica, uređenje i 
održavanje zelenih površina; zaštite i unapređenja životne sredine;  učešćem u raspravama i 
praćenu realizacije budžeta lokalne zajednice; učešćem u planiranju, donošenju i praćenju 
razvojnih i regulacionih planova lokalne zajednice;  zadovoljavanjem potreba i interesa u 
oblasti civilne zaštite, odnosno zaštite od elementarnih i drugih nepogoda; realiziranjem 
zajedničkih potreba u oblasti kulture, fizičke kulture, organiziranja kulturnih manifestacija i 
sportskih takmičenja;  raspisivanjem i provođenjem referenduma.  
 
Statutom i drugim aktima mjesne zajednice može se predvidjeti zadovoljavanje i drugih 
potreba od neposrednog interesa za građane.  
 
Stalnim angažmanom vijećnika/odbornika i vijećnica/odbornica u mjesnim zajednicama i 
praćenjem tokova komunikacije na relaciji građanin/građanka – mjesna zajednica – općinsko 
vijeće/skupština opštine i lokalna uprava može se značajno unaprijediti proces učešća 
građanki i građana u neposrednom odlučivanju i razvoju lokalne demokratije na mikro i makro 
planu. 

4. Komunikacija sa organizacijama civi lnog društva/nevladinim organizacijama 
 

Jedan od važnih oblika neposrednog uključivanja građanki i građana u proces odlučivanja u 
zajednici je organizaciono udruživanje. Nevladine organicacije su odličan resurs putem kojeg 
građanke i građani mogu podići svijest o svojim slobodama i pravima,  biti edukovane/i o 
različitim i/ili specifičnim temama, te kroz koji mogu artikulisati svoje inicijative prema vlastima. 
 
Dakle, nevladine orgnizacije možemo posmatrati kao inkubatore znanja i ideja, stoga je 
veoma značajno sa njima ostvariti saradnju. Smatramo bitnim upoznati se sa radom lokalnih 
nevladinih organizacije i učešćem građanki i građana u njihovom radu tj. njihovom doprinosu 
u razvijanju i jačanu građanske hrabrosti i aktivizma, te održavati redovnu komunikaciju. 
Značajno je istima dati podršku kroz programe (su)finansiranja njihovih projekata kojima se 
osnažuju građanke i građani i kreiraju programi kojima se razvija lokalna zajednica. 
 
Također, neophodno je nevladine organizacije uključiti i kreiranje odluka, planova, programa, 
budžeta i drugih strateški važnih dokumenata lokalne zajednice. Uzimajući u obzir da 
organizacije predstavljaju inicijative velikog broj ljudi, njihovim učešćem osiguravamo učešće 
velikog borja ljudi u procesu donošenja odluka. 
 
5. Edukacija 

 
Za učešće građanki i građana a u procesu kreiranja i donošenja odluka veoma je važno 
postojanje svijesti kod građana o njihovoj odgovornosti za doprinos u ovom procesu. 
Građanke i građani treba da budu svjesne/i koliko je važno da se uključuju u javni život u 
lokalnoj zajednici.  
 
S obzirom da je s godinama sve niži nivo učešća građanki i građana BiH u procesima 
odlučivanja, smatramo neophodnim educirati lokalno stanovništvo o mogućnostima i 
odgovornostima kada je u pitanju kreiranje života.  
 
To se može ostvariti intersektoralno – umrežavanjem institucija vlasti, javnih ustanova, 
privrednih subjekata, nevladinih organizacija i građana i građanki u redovnim aktivnostima u 
kojima se teorijski i praktično mogu primjeniti znanja iz oblasti lokalne uprave i aktivnog 
građanstva. Edukacijom značajno doprinosimo zainteresovanošću i aktiviranju pasivnih 
građanki i građana.  
 
Aktivne/i i informirane/i građanke i građani su one/i koje/i znaju da imaju obavezu da jednako 
učestvuju u aktivnostima vlasti, jer razumiju problematiku. S druge strane, edukacijom, 
saradnjom i aktivnošću osiguravamo konstantan transfer informacija od građanki i građanaa 
ka vlastima. 

6. Mapiranje – skupljanje informacija o potrebama građanki i građana 
 

Skupljanje informacija o potrebama građanki i građana dobijamo povratne informacije koje 
mogu biti značajne za kreiranje politika, prije donošenja odluka. To su npr. komentari na 
nacrte budžeta, strategija, zakona i politika, kao i istraživanje javnog mnijenja, odnosno 
ispitivanje stavova i mišljenja građanki i građana o određenom pitanju koje se tiče (njihovog) 
života u lokalnoj zajednici.  
 
Dakle, govorimo o uključivanju građanki i građana na početku samog procesa, od kreiranja 
ideje, do rasprave o prijedlogu odluka. Uključivanje građanki i građana nakon donešenih 
odluka daju privid građanskog učešća i transparentnosti vlasti, što nije cilj lokalne 
demokratije. 
 
Potrebno je prije svake sjednice općinskog/gradskog vijeća/skupštine opštine, informisati 
građanke i građane o odlukama koje će se razmatrati i tražiti povratnu informaciju u formi 
njihovog mišljenja i/ili prijedloga u odnosu na istu. 
 
U skladu sa prikupljenim informacijama o potrebama građanki i građana trebaju se kreirati 
lokalni budžeti, strategije, planovi, proglami, politike i aktivnosti. Najprije u proces treba da se 
uključe građanke i građani koje/i su najdirektnije pogođene/i nekim problemom.  Nakon 
(dobrog) rezultata rada, krug učešća će se proširiti na druge organizacije i ostale članice i 
članove zajednice. Ovime se povećava vrijednost donijetih odluka, jer je u njihovom procesu 
kreiranja i donošenja učestvovao veći broj osoba, a ne samo igrupa izabranih 
predstavnika/ca (političarki i političara). 
 
Kada je u pitanju učešće građanki i građana u javnom i političkom životu i  procesu 
donošenja odluka, učešće svake/og pojedinke/pojedinca je važno i svako treba u tom 
procesu dati svoj doprinos, bilo da su u pitanju aktivnosti učešća na koje su građane pozvale 
vlasti, nevladine organizacije, zborovi građana ili je u pitanju građanska inicijativa. Ukoliko se 
građanke i građani uključe u javne poslove i aktivno učestvuju u donošenju odluka, postaju 
izuzetno važan faktor u ukupnom životu lokalne zajednice čime se smanjuje mogućnost da 
izabrane/i predstavnice/i praktično jedine/i odlučuju o najvažnijim pitanjima za život građanki i 
građana u lokalnoj zajdnici. Time se predstavnička i neposredna demokratija međusobno 
prožimaju i čine javni život dinamičnijim i procese odlučivanja transparentnijim, što 
omogućava da građanke i građani, političarke i političari uspješnije unapređuju uzajamne 
interese. 

